
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
ՈՐՈՇՈՒՄ
18 ապրիլի 2015 թվականի №87Ա
քաղ. Երևան
«ՀԱՅԱՍՏԱՆԻ ԷԼԵԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ

Հաշվի առնելով, որ`

ա) «Հայաստանի էլեկտրական ցանցեր» փակ բաժնետիրական ընկերության (այսուհետ՝ Ընկերություն) կողմից Հայաստանի Հանրապետության հանրային ծառայությունները կարգավորող հանձնաժողով (այսուհետ՝ Հանձնաժողով) ներկայացված հատուկ հաշիվներում դրամական միջոցների շարժի վերաբերյալ տեղեկատվության 2014 թվականի հոկտեմբեր-դեկտեմբեր և 2015 թվականի հունվար ամիսների արդյունքներով լրացված ցուցանիշների վերլուծությունից պարզվել է, որ՝

· սպառված էլեկտրաէներգիայի դիմաց սպառողներից հավաքագրված գումարներն ամբողջ ծավալով չեն մուտքագրվել Ընկերության հատուկ հաշիվներին, այլ մուտքագրվել են նաև Ընկերության այլ բանկային հաշիվներին,
· Ընկերությունն էլեկտրաէներգետիկական համակարգի 30 ՄՎտ և ավելի տեղակայված հզորություն ունեցող արտադրող կայաններին և էլեկտրաէներգիայի հաղորդման ծառայություն մատուցող ընկերությանը առաքված էլեկտրաէներգիայի և մատուցված ծառայությունների դիմաց վճարումները կատարել է ուշացումներով և ոչ ամբողջությամբ. 
բ) Հանձնաժողովի 2004 թվականի սեպտեմբերի 16-ի «Էլեկտրաէներգիայի (հզորության) առուվաճառքի և ծառայությունների մատուցման պայմանագրերի օրինակելի ձևերը հաստատելու մասին» N109Ն որոշման (այսուհետ՝ Որոշում) 1-ին կետով հաստատված N1 հավելվածի` 6.3 և N5 հավելվածի 6.4 կետերի համաձայն՝ Ընկերությունը հաշվարկային ամսվա ընթացքում գնված էլեկտրաէներգիայի (հզորության) կամ մատուցված ծառայությունների դիմաց համապատասխանաբար 30 ՄՎտ և ավելի տեղակայված հզորություն ունեցող արտադրող կայաններին և էլեկտրաէներգիայի հաղորդման ծառայություն մատուցող ընկերությանը վճարումը կատարում է մինչև հաշվարկային ամսվան հաջորդող ամսի 25-ը.
գ) Հանձնաժողովի 2004 թվականի սեպտեմբերի 16-ի «Հատուկ հաշվից (հաշիվներից) վճարումներ կատարելու և երաշխիքային գումարն օգտագործելու կարգը հաստատելու մասին» N111Ն որոշման 1-ին կետով հաստատված՝ հատուկ հաշվից (հաշիվներից) վճարումներ կատարելու և երաշխիքային գումարն օգտագործելու կարգի (այսուհետ՝ Կարգ) 4-րդ կետի համաձայն` սպառված էլեկտրաէներգիայի դիմաց սպառողներից մուտքագրված գումարներն առևտրային բանկերի և վճարահաշվարկային կազմակերպությունների կողմից փոխանցվում են Ընկերության հատուկ հաշվին (հաշիվներին).
դ) Հայաստանի Հանրապետության էներգետիկայի կարգավորող հանձնաժողովի 2002 թվականի նոյեմբերի 1-ի N79Ա որոշմամբ հաստատված՝ Ընկերության էլեկտրական էներգիայի (հզորության) բաշխման N0092 լիցենզիայի պայմանների (այսուհետ՝ Լիցենզիայի պայմաններ) 4.22 կետի համաձայն՝ Ընկերությունը պարտավոր է էլեկտրական էներգիայի առուվաճառքի պայմանագրերում ամրագրված ժամկետներում ապահովել իր կողմից գնված էլեկտրական էներգիայի, իրեն մատուցած ծառայությունների և կատարած աշխատանքների դիմաց 100 տոկոս վճարումները.
ե) Որոշման, Կարգի պահանջների և Լիցենզիայի պայմանների հնարավոր խախտման փաստերն ուսումնասիրելու նպատակով Հանձնաժողովը 2015 թվականի փետրվարի 26-ին Ընկերության նկատմամբ հարուցել է վարչական վարույթ, որի մասին Ընկերությունը ծանուցվել է Հանձնաժողովի 2015 թվականի փետրվարի 26-ի NՌՆ-236Ֆ գրությամբ.
զ) Հարուցված վարչական վարույթի ժամկետը Հանձնաժողովը երկու անգամ երկարաձգել է 10 օր ժամկետով, որոնց մասին Ընկերությունը ծանուցվել է Հանձնաժողովի 2015 թվականի մարտի 17-ի NՌՆ-379Ֆ և ապրիլի 2-ի NՌՆ-514Ֆ գրություններով.
է) Ընկերության 2015 թվականի մարտի 20-ի №04-ԵԲ-06/945 գրությամբ ներկայացված հիմնավորումների համաձայն՝ Որոշման, Կարգի պահանջների և Լիցենզիայի պայմանների խախտումը պայմանավորված է եղել էլեկտրաէներգետիկական համակարգի արտադրող կայաններին վճարման ծավալների՝ սակագնի հաշվարկի հիմքում պլանավորվածից շեշտակի ավելացման և դրա արդյունքում Ընկերության շահույթի և իրացվելիության մակարդակի կտրուկ նվազման, ստանձնած վարկային պարտավորությունների կատարումը բարդանալու և այլ պարտավորությունները կատարելու անհնարինության հանգամանքներով.
ը) Հանձնաժողովի աշխատակազմի կողմից իրականացված վարչական վարույթի շրջանակում փաստվել է, որ Ընկերությունը խախտել է Որոշման, Կարգի պահանջները և Լիցենզիայի պայմանները՝ վտանգելով համակարգի անվտանգությունն ու հուսալիությունը, և
հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածի 1-ին կետի «բ», 3-րդ կետի «բ» և «գ» ենթակետերը և 6-րդ կետը` Հանձնաժողովը որոշում է.
1. Որոշման 1-ին կետով հաստատված N1 հավելվածի՝ 6.3, N5 հավելվածի` 6.4, Կարգի` 4-րդ և Լիցենզիայի պայմանների 4.22 կետերի պահանջները խախտելու համար Ընկերությանը ենթարկել տուգանքի` 20 000 000 (քսան միլիոն) դրամ գումարի չափով:
2. Ընկերությանը. 

1) սույն որոշումն ուժի մեջ մտնելու պահից երկշաբաթյա ժամկետում սույն որոշման 1-ին կետում ամրագրված գումարը 900005242327 hաշվեհամարով փոխանցել Հայաստանի Հանրապետության պետական բյուջե.

2) ընդունել ի գիտություն, որ Ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:
3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ
 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝ 
Ռ.ՆԱԶԱՐՅԱՆ
 ք. Երևան
 18 ապրիլի 2015թ.

